
TEKNOLOGIA

Ubunturantz

DIANA FRANCO

itz honek askorentzat teknolo-
H giarekin du harremana, beste as-

korentzat gizarte eredu baketsu
baten ideiarekin. Ubuntu, Desmond Tu-
tu-k Sudafrikako Apartheidari aurre
egiteko sortu zuen moduari lotuta da-
goen hitza da.

Pertsonen arteko harremana bitarte-
katzeko hitza da Ubuntu. Zentzu berean
darabilgun teknologia ere sortzen da
pertsonen arteko harremanak bitarteka-
tzeko. Gauza da, zein helburuetarako...

Desmond Tuturen hitzetan, Ubuntua
duen pertsona bat irekia da eta besteen-
tzat eskuragarri dago, besteei babesa
ematen die, ez da mehatxatuta sentitzen
beste pertsona batzuk gai direnean eta
zerbaitetan onak direnean; bere buruaz
ziur dagoelako badaki osotasun handi
baten parte dela. Osotasun hori kalte-
tzen da pertsonak batzuek beste batzuk
umiliatzen, gutxiesten, torturatzen edo
zapaltzen dituztenean.

Software libreak badu mezu bat bere
baitan, lan askoren pilaketa onura mun-
dura ekartzeko; software libreak Ubun-
tua duela esango nuke. Sofware libreak,
amama-aititek afari on bat prestatzen
dutenean bezala, ezagutzaz beteriko
teknika multzoa da, bizitza hobetzeko
eta gozagarriagoa egiteko pentsatua,
bestearenganako adeitasuna eta zaintza
barne hartzen dituen asmoa. Eta osota-
sun horretan ekarpenak egiten ditu.

Sistema oso batean bizi garela uler-
tzea, nik besteari egiten diodan kaltea
sistema osoari egiten diodan kaltea dela
ulertzea, eta hori eragozteko pixkanaka-
pixkanaka norbera, ahal duen heinean,
bere jokabideetan zuzenketak barne-
ratzen joatea, hori da gure bizimoduak
Ubunturantz bideratzeko errezeta. “Ita-
kara bidaia” olerkian bezala, beharbada
ez gara inoiz helduko Ubuntura, baina
bizi helburu gisa izatea bada eskuraga-
rria, nolabait norberaren bizitzan pau-
soak gidatzeko iparorratza izan daiteke
Ubuntura heltzeko ideia. ®

Langileek nahikoa esan dute
Erresuma Batuan

Z  AXIER LOPEZ

itzok irakurtzen dituzunerako
H Erresuma Batuak lehen minis-
tro berria izango du. Inkestek
asmatzen badute, Margaret Thatche-
rren jarraitzailetzat aurkeztu den
Liz Truss izango da Boris Johnsonen
ordezkoa eta haren agintaldi negar-
garria ahantzarazteko arduraduna.
Baina toryek aukeratuko duten per-
tsona bata ala bestea izan, norabide
politikoa ez da aldatuko. Murrizke-
ten eta pribatizazioen bidean sakon-
tzeko asmoa dute. Areago, herrial-
dearen egoera korapilatsuaz jakitun,
langileen grebarako eskubidea mu-
gatzearen alde agertu dira hautagai
nagusiak, baita sektore batzuetan de-
bekatzeko prest daudela esan ere.
Horregatik, politika kontserbadore
eta murriztaile horien aurrean -ba-
tzuetan eskuin muturretik oso hur-
bilekoak- Ingalaterra, Gales eta Es-
kozian grebak barreiatzen ari dira.
Besteak beste, trenbideetako, portue-
tako, autobusetako, metroko, posta
zerbitzuko eta telekomunikazioetako
dozenaka mila langilek grebak egin
dituzte. Duela aste batzuk zabor bil-
tzaileek ere greba deklaratu zuten,
abokatuen gremioak ere geldialdia
egin zuen, erizainek hurrengo astee-
tan erabakiko dute historiako lehen
greba nazionala deitu ala ez, eta, bide
horretatik jarraituz, beste gremio ba-
tzuk ere ari dira planteatzen batzuek

dagoeneko deitu duten “atsekabea-
ren uda”-rekin bat egitea.

Erresuma Batuko sindikatuak gre-
bak areagotzea eta gehiago hedatzea
aztertzen ari dira. "Herrialde osoko
jendea gauza bera ari da sentitzen.
Leku guztietako jendea ondorio be-
rera iristen ari da. Nahikoa da eta ez
dugu egoera hau gehiago jasango”,
adierazi du Unite sindikatuko kide
Miles Hubbard-ek. Portuetako lan-
gileak ordezkatzen dituen sindikatu
horrek %7ko soldata-igoera propo-
samenari uko egin dio abuztuaren
amaieran, inflazioaren oso azpitik
zegoela iritzita. [zan ere, uztaileko in-
flazioa (%10,1) azken 40 urteetako
altuena izan da. Aurreikuspenak ere
ez dira batere atseginak, eta batzuek
diote 2023. urtearen hasieran %18tik
gorakoa izango dela.

Egoera nahasiaren erdian, negua
ari da hurbiltzen energia krisi orokor
bete-betean. Anticapitalist Resistan-
ce taldeko Phil Hearsek jaso duenez,
"Erresuma Batuko Osasun Zerbitzu
Nazionaleko 100 zentro baino gehia-
goko arduradunek ohartarazi dute
energiaren prezioa murrizten ez
bada, askok ez duela jatekorik izango
edo etxeak berotzerik. Neguan, krisi
humanitarioa eta osasun-krisia gerta-
tuko dira, eta horrek gainezka egingo
dio honezkero oso kaltetuta dagoen
osasun sistemari"”. ®



